
	సీ.	
తానంబు లొనరించు ధన్యుఁ డాకాశగంగానదీకల్లోలఘటల నీఁదు

దానంబు గావించుధర్మతత్పరుఁ డర్థపతినిధానములకుఁ బ్రభుతఁ గాంచు

రోగంబుగలవారిఁ బ్రోచుపుణ్యాధికుం డేబాధయును లేక యెసఁగు దివిని

నుపవాసజపతపోహోమంబు లొనరించు కృతిఁగీర్తనము సేయుఁ గిన్నరాళి

హరిహరారాధనము నన్వహమును జలుపు, నిష్ఠ నిను బాడు[1]వారలనిలయములకుఁ

జాల వశవర్తియై యుండు సకలలోక, గర్భపరిపూర్ణకీర్తిసందర్భుఁ డగుచు.

	వ.	
అని రోమహర్షణుం డమ్మహర్షులకు నరసింహశరభసమరవ్యాజంబున హరి

హరతేజోవిశేషం బశేషంబును వర్ణించి వెండియు ని ట్లనియె.

	క.	
శరభనృసింహులచరితము, నిరుపమసద్భక్తి వినిన నిర్మలమతులై

నరులు సుఖింతురు సుస్థిర, పరమైశ్వర్యానుభావభావితు లగుచున్.

	క.	
హావళిచినయౌభళవసు, ధావల్లభమంత్రివర్య ధైర్యాహార్యా

ధీవిభవతోషితార్యా, పావననేత్రాబ్దయుగకృపారసధుర్యా.

	ఉ.	
దానవిలాసకంధర ప్రధానయుగంధర హారకంధరా

మానవతీమనోభవ సమగ్రరమాభవ జిష్ణువైభవా

మానవిధాసుయోధన సమంచితబోధన సత్యశోధనా

మానసవైరిభీషణ తమఃపరిశోషణ బంధుపోషణా.

	తోటకవృత్తము.	
దినకృద్యుతివత్పరిదీప్తివిభా, వనరాశినివాసనివాసమనా

వినయోజ్జ్వలభూషణవీర్యనిధీ, ధనరాశివితీర్ణకథాచతురా.

	గద్యము.	
ఇది శ్రీ హనుమత్కటాక్షలబ్దవరప్రసాద సహజసారస్వతచంద్రనామాం

క భారద్వాజసగోత్రపవిత్ర రామవిద్వన్మణికుమా రాష్టఘంటావధాన

పరమేశ్వర హరిభట్టారకప్రణీతం బైన నరసింహపురాణోక్తం బగునుత్తర

భాగంబునందుఁ బ్రహ్లాదప్రతిష్టాపనంబును రాక్షసులతపోమహత్త్వం

బును వారలకు హరుండు ప్రత్యక్షం బగుటయు నారదాగమనంబును

నందికేశ్వరనారదసంవాదంబును శరభావిర్భావంబును శరభనృసింహు

లయుద్ధంబును బితామహసమాగమనంబును బ్రహ్మస్తవంబును నవ

తారద్వయోపసంహారంబును హరిహరక్షేత్రమహత్త్వంబు ననంబరఁగు

ప్రథమాశ్వాసము.



	 



	↑ మనువాడు. మూ.

	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

